
YASHIL IQTISODIYOTNI RIVOJLANTIRISHDA 
TIKLANADIGAN ENERGIYA MANBALARINING 

O‘RNI
Fayziyeva Dilso‘z Bahodirovna

Toshkent Davlat Iqtisodiyot Universiteti 
“Iqtisodiyot nazariyasi” kafedrasi assistenti, 

Email: d.fayzieva@tsue.uz    

Annotatsiya: Ushbu maqolada yashil iqtisodiyotning ustuvor yo‘nalishlaridan biri bo‘lgan tiklanadigan energiya 
manbalarining samarali qo‘llanilishi,  o‘rganiladi. Dunyo miqyosida energiya iste’molining ortishi ekologik muammolarni 
kuchaytirayotgani, qayta tiklanuvchi manbalarni rivojlantirish zaruratini yuzaga keltirayotgani ilmiy asosda tahlil qilinadi. 
Shuningdek, O‘zbekistonda quyosh, shamol va gidroenergetika salohiyatidan foydalanishning hozirgi holati va istiqbollari 
yoritiladi. Tadqiqotda yashil iqtisodiyotga o‘tish jarayonida ekologik barqarorlik, iqtisodiy samaradorlik hamda energetik 
xavfsizlikni ta’minlashda qayta tiklanadigan energiyaning o‘rni alohida ta’kidlanadi. Olingan natijalar, ushbu yo‘nalishda 
davlat siyosati va investitsion loyihalarni yanada kengaytirish muhimligini ko‘rsatadi.

Kalit soʻzlar: yashil iqtisodiyot, qayta tiklanuvchi energiya, energetik xavfsizlik, barqaror rivojlanish, quyosh va shamol 
energetikasi, ekologik samaradorlik.
Abstract: This article examines the effective use of renewable energy sources, which represent one of the priority 
directions of the green economy. The growing global demand for energy is scientifically analyzed as a factor aggravating 
ecological problems and creating the necessity for the development of renewable sources. Furthermore, the current state 
and prospects of utilizing solar, wind, and hydropower potential in Uzbekistan are highlighted. The study emphasizes the 
role of renewable energy in ensuring environmental sustainability, economic efficiency, and energy security during the 
transition to a green economy. The obtained results demonstrate the importance of further expanding state policies and 
investment projects in this field.

Key words: green economy, renewable energy, energy security, sustainable development, solar and wind energy, 
environmental efficiency. 
Аннотация: В данной статье рассматривается эффективное использование возобновляемых источников энергии, 
являющихся одним из приоритетных направлений «зелёной» экономики. Научно анализируется, что рост 
мирового потребления энергии усиливает экологические проблемы и обуславливает необходимость развития 
возобновляемых источников. Кроме того, освещаются современное состояние и перспективы использования 
солнечного, ветрового и гидроэнергетического потенциала в Узбекистане. В исследовании особо подчеркивается 
роль возобновляемой энергетики в обеспечении экологической устойчивости, экономической эффективности и 
энергетической безопасности в процессе перехода к «зелёной» экономике. Полученные результаты показывают 
важность дальнейшего расширения государственной политики и инвестиционных проектов в данной сфере.

Ключевые слова: зелёная экономика, возобновляемая энергия, энергетическая безопасность, устойчивое 
развитие, солнечная и ветровая энергетика, экологическая эффективность.

K I R I S H
XXI asrda global iqlim o‘zgarishi, tabiiy resurslarning qisqarishi va ekologik muammolarning kuchayishi 

natijasida dunyo mamlakatlari “yashil iqtisodiyot” tamoyillariga o‘tishni jadallashtirmoqda. Yashil iqtisodiyot 
tushunchasi 2008-yilda global moliyaviy inqirozdan so‘ng keng miqyosda muhokama qilina boshlandi. BMT 
Atrof-muhit dasturi (UNEP) ta’rifiga ko‘ra, yashil iqtisodiyot – bu inson farovonligini va ijtimoiy tenglikni oshirish 
bilan birga ekologik xavf va resurs tanqisligini kamaytiruvchi iqtisodiy modeldir. Yashil iqtisodiyotning asosiy 
yo‘nalishlaridan biri – tiklanadigan energiya manbalaridan foydalanishdir. Bugungi kunda dunyo bo‘yicha elektr 
energiyasi ishlab chiqarishda qayta tiklanuvchi energiya manbalarining ulushi 30 foizdan oshgan bo‘lib, bu 
ko‘rsatkich yil sayin ortib bormoqda.

O‘zbekiston ham ushbu jarayonlardan chetda qolmagan. So‘nggi yillarda mamlakatda energetika 
xavfsizligini mustahkamlash, importga qaramlikni kamaytirish va ekologik muammolarni hal etish maqsadida 

qayta tiklanuvchi energiya loyihalari kengaymoqda. Shu nuqtai nazardan, ushbu maqola O‘zbekistonda yashil 
iqtisodiyotni rivojlantirishda qayta tiklanuvchi energiya manbalarining rolini tahlil qilishga qaratilgan.

M A V Z U G A  O I D  A D A B I Y O T L A R  S H A R H I
So‘nggi yillarda “yashil iqtisodiyot” konsepsiyasi va uning tarkibiy qismi bo‘lgan qayta tiklanuvchi energiya 

resurslaridan foydalanish masalasi xalqaro ilmiy doiralar hamda amaliyotda keng muhokama qilinmoqda.
Uzoq xorijlik olimlardan Fücks R. yashil inqilob: Atrof-muhitga zarar etkazmasdan iqtisodiy o‘sishni (2016), 

Adrian C. yashil iqtisodiyotning rivojlanishini (2014), Miriam Kenne, Mishel Geyl de Oliveyra global iqtisodiyotni 
yashillashtirish: islohotlar va transformatsiyalarni (2013), Sevil AcarErinch Yeldan yashil iqtisodiyot orqali 
taraqqiyotga erishish bo‘yicha (2019) ilmiy tadqiqotlar olib borishgan.

Mustaqil hamdo‘stlik olimlaridan Vashchalova T.V tabiatdan foydalanishning ekologik asoslarini (2020), 
Sidorovich, V. jahon energetika inqilobi: qayta tiklanadigan energiya manbalari bizning dunyomizni qanday 
o‘zgartirishini (2015) o‘rganishgan.

O‘zbekiston olimlari Iminov T.K., Vaxabov A.V., Teshaboev T.Z., Butaboev M.T., “yashil iqtisodiyot” barqaror 
rivojlanish asoslarini (2019) , “yashil iqtisodiyot” konsepsiyasining mamlakat iqtisodiyoti barqaror rivojida tutgan 
o‘rnini tadqiq etib, xorijiy tajribani mahalliy sharoitlarda qo‘llash imkoniyatlarini ko‘rib chiqqanlar ( A.V. Vaxabov, 
va boshq., 2020) ilmiy izlanishlar olib borishgan. 

2019-yil 21-maydagi “Qayta tiklanuvchi energiya manbalaridan foydalanish to‘g‘risida”gi O‘zbekiston 
Respublikasining O‘RQ-539-son Qonuni qayta tiklanuvchi energiya manbalarini rivojlantirish bo‘yicha asosiy 
yo‘nalishlarni belgilab berdi [1]. 2020-yil 14-iyuldagi O‘RQ-628-son Qonuni bilan “Energiya samaradorligi 
to‘g‘risida”gi qonunga kiritilgan qo‘shimchalar esa resurslardan oqilona foydalanish va energiya tejamkor 
texnologiyalarni keng joriy etishga yo‘naltirilgan [2]. 2020 yil 10 iyuldagi Prezidentning PQ-4779-son qarori 
iqtisodiyotning energiya samaradorligini oshirish, mavjud resurslardan to‘liqroq foydalanish va yoqilg‘i-
energetika mahsulotlariga qaramlikni kamaytirishga qaratilgan muhim choralarni belgiladi [3].

Rossiya va boshqa mamlakatlar tajribasi ham “yashil iqtisodiyot”ni rivojlantirishda qayta tiklanuvchi energiya 
resurslaridan foydalanishning global tendensiyaga aylanganini ko‘rsatadi. Jumladan, “yashil sertifikatlar” tizimi, 
organik dehqonchilik, past uglerodli rivojlanish strategiyalari qayta tiklanuvchi energiya manbalariga o‘tishni 
jadallashtirishda asosiy omillar sifatida ko‘rilmoqda   (Зелёная экономика, 2016; Состояние органического 
земледелия в странах ЕС, 2018; Стратегия низкоуглеродного развития РК, 2020).

Shuningdek, Bekulova (2019) ilmiy manbalarda qayta tiklanuvchi energiya resurslari sanoat tizimlarining 
yangi bosqichga o‘tishida “to‘rtinchi sanoat inqilobi” jarayonlari bilan chambarchas bog‘liq ekanini ta’kidlanadi. 
Energiya tizimida barqarorlikni ta’minlash, uglerod chiqindilarini kamaytirish va tabiiy resurslardan oqilona 
foydalanish istiqbollari “yashil iqtisodiyot”ning konseptual tamoyillari sifatida shakllanmoqda (Ivanova, 
Levchenko, 2017; Porfir’ev, 2017).

Qayta tiklanuvchi energiya sohasidagi xalqaro tashabbuslar ham muhim ahamiyat kasb etmoqda. Masalan, 
REN21 (2011, 2012, 2016, 2019, 2020) hisobotlarida dunyo miqyosida qayta tiklanadigan manbalardan 
foydalanish bo‘yicha statistik ma’lumotlar hamda istiqbolli yo‘nalishlar yoritilgan. Bu ma’lumotlar yashil iqtisodiyot 
konsepsiyasini amaliyotga tatbiq etishda muhim ilmiy asos bo‘lib xizmat qiladi.

Bundan tashqari, Enerdata tomonidan olib borilgan tadqiqotlarda global miqyosda sanoatning energiya 
samaradorligini oshirish, karbonat chiqindilarini kamaytirish va muqobil energiyaga o‘tish jarayonlari tahlil 
qilingan. Shu bilan birga, IRENA (2020) tomonidan chop etilgan “Global Renewables Outlook” hisobotida 
2050-yilgacha qayta tiklanuvchi energiya resurslariga asoslangan energiya transformatsiyasining global 
iqtisodiy hamda ijtimoiy foydalari batafsil asoslab berilgan.

Umuman olganda, xalqaro adabiyotlarda qayta tiklanadigan energiya resurslarining nafaqat ekologik 
barqarorlikni ta’minlash, balki yashil iqtisodiyot tamoyillarini amalga oshirishdagi o‘rni keng yoritilmoqda. Bu esa 
O‘zbekiston kabi rivojlanayotgan mamlakatlar uchun muhim tajriba va yo‘l-yo‘riq bo‘lib xizmat qilishi mumkin.

T A D Q I Q O T  M E T O D O L O G I YA S I
Mazkur tadqiqotda yashil iqtisodiyot sharoitida qayta tiklanuvchi energiya manbalarining samaradorligini 

baholash uchun bir qator ilmiy yondashuvlardan foydalanildi. Avvalo, analitik (tahliliy) usul qo‘llanilib, qayta 
tiklanuvchi energiya resurslarining rivojlanishiga oid xalqaro va milliy tajribalar, strategik dasturlar hamda ilmiy 
adabiyotlar o‘rganildi. Bu jarayon O‘zbekistonning yashil iqtisodiyotga o‘tish jarayonida qaysi yo‘nalishlarga 
ustuvor ahamiyat qaratilayotganini aniqlash imkonini berdi.

Ikkinchidan, statistik tahlil usuli qo‘llanib, energiya ishlab chiqarish va iste’moli bo‘yicha so‘nggi yillarda 
yig‘ilgan ma’lumotlar, xususan, quyosh, shamol va gidroenergetika loyihalarining hajmi, ularning iqtisodiy 
samaradorligi va atrof-muhitga ta’siri o‘rganildi. Bu orqali qayta tiklanuvchi energiya manbalarining milliy 
iqtisodiyotdagi ulushi dinamikasini ko‘rsatish imkoni yaratildi.

Uchinchidan, taqqoslash usuli asosida O‘zbekiston tajribasi xalqaro tajribalar bilan solishtirildi. Jumladan, 
rivojlangan davlatlarda qayta tiklanuvchi energiya manbalarini rivojlantirish mexanizmlari, davlat siyosati va 
investitsion loyihalari bilan O‘zbekiston sharoitidagi yondashuvlar qiyosiy jihatdan tahlil qilindi.

Bundan tashqari, tadqiqotda prognozlash va ssenariyli tahlil elementlari ham qo‘llanildi. Bu orqali 
O‘zbekistonning 2030-yilgacha bo‘lgan davrda qayta tiklanuvchi energiya manbalari ulushini oshirish istiqbollari, 
energetik xavfsizlik va ekologik barqarorlikka ta’siri yuzasidan ilmiy asoslangan xulosalar ishlab chiqildi.

Metodologiyaning bunday kompleks qo‘llanishi tadqiqot natijalarining ishonchliligini oshiradi, qayta 
tiklanuvchi energiyaning yashil iqtisodiyotdagi o‘rni va strategik ahamiyatini chuqurroq anglashga imkon beradi.

T A H L I L  V A  N A T I J A L A R
1-jadval. 2012-2040 yillarda dunyo energiya iste’molining o‘zgarishi 1015 BTU [4]

Hududlar 2012 y. 2020 y. 2025 y. 2030 y. 2035 y. 2040 y. 2012-2040- yillarda o‘rtacha 
yillik o‘sish sur’atlari % 

IHTT 238 254 261 267 274 282 0,6
Amerika qit’asi 118 126 128 131 134 138 0,6
Yevropa 81 85 87 90 93 96 0,6
Оsiyo 39 43 45 46 47 48 0,8

IHTTdan boshqa 
mamlakatlar 311 375 413 451 491 533 1,9

Yevropa 51 52 55 56 58 58 0,5
Osiyo 176 223 246 270 295 322 2,2
O‘rta Sharq 32 41 45 51 57 62 2,4
Afrika 22 26 30 34 38 44 2,6
Amerika qit’asi 30 33 37 40 43 47 1,5
Dunyo 549 629 674 718 766 815 1,4

Izoh*: BTU (British thermal unit) – Britaniya issiqlik birligi. 1 BTU=2.52 *10-8 t.n.e. 2012-amaldagi, 2020-2040 
yillar uchun prognoz ko‘rsatkichlar.

Barqaror iqtisodiy o‘sishni ta’minlash va iqtisodiyotning rivojlanish darajasi ko‘p jihatdan energiya resurslari 
zahiralariga bog‘liq. Dunyoda aniqlangan tabiiy energiya manbalari zaxiralari energiya iste’molining hozirgi 
darajasi saqlanib qolsagina, keyingi 54 yil davomida energiyaga bo‘lgan ehtiyojni qondirish imkonini beradi [5]. 
Iqtisodiy rivojlanish esa energiyaga bo‘lgan ehtiyojning ortishi va energiya tanqisligi muammosi xavfini yanada 
kuchaytiradi. AQSh Energiya departamenti mutaxassislari hisob-kitoblariga ko‘ra, dunyo energiya iste’moli 
2012 yilda 13,8 mlrd. t.n.e. ga teng bo‘lgan va ushbu ko‘rsatkich 2040 yilga qadar yiliga o‘rtacha 1,4%ga o‘sib, 
20,5 mlrd. t.n.e. ga tenglashadi.

Ekologlarning ta’kidlashicha, qazilma yoqilg‘i boyliklarining yarmi iqlim o‘zgarib ketishining oldini olish 
maqsadida qidirib topilmasligi zarur. Jahon xom-ashyo bozorida resurslar narxining keskin tushib ketishi 
natijasida ro‘y bergan yirik sikl 2015 yilda o‘z nihoyasiga yetganligiga qaramasdan energiya tejaydigan 
texnologiyalar taraqqiyoti jadal sur’atlarda davom etmoqda. Ushbu holat dunyo mamlakatlarining “yashil 
iqtisodiyot”ni rivojlantirish borasida qabul qilgan majburiyatlariga to‘la mos keladi. McKinsey mutaxassislari 
ilg‘or texnologiyalarning rivojlanishida mo‘‘tadil va jadal rivojlanish ssenariylarini ishlab chiqishgan. Mo‘‘tadil 
ssenariyaga muvofiq 2035 yilga qadar energiyadan samarali foydalanish 43%ga, jadal rivojlanish ssenariyasi 
bo‘yicha esa 70%ga ortishi bashorat qilinmoqda [6].

Ayrim hisob-kitoblarga ko‘ra 2050 yilga borib qazilma yoqilg‘i davri tugab, muqobil jahon elektrenergiyasining 
50%i shamol va quyosh energiyasi hisobidan ishlab chiqariladi. IRENA agentligi mutaxassislari 2050 yilga qadar 
pirovard energiya iste‘molida muqobil energiya ulushi mo‘‚tadil ssenariyda 25,0%ga, jadal ssenariy bo‘yicha 
86,%ga yetishi, elektromobillar soni esa bir millirdan donadan oshib ketishini bashorat qilishmoqda (2- jadval).

“Yashil energetika” sohasidagi barqaror rivojlanish tendensiyaari istiqbolda dunyo mamlakatlari uchun yangi 
ijtimoiy-iqtisodiy rivojlanish modeliga o‘tish imkonini yaratishi mumkin. Sohaga yo‘naltirilayotgan investisiyalar 
2050 yilga qadar muqobil energiya tarmoqlarida 42 milliondan ortiq ish o‘rinlarini yaratish imkonini beradi. 
Bu vaqtga kelib energetika sohasida band bo‘lganlar soni 100 million kishiga yetishi mumkin. Energetika 
sohasida “yashil energetika”ga o‘tish jarayonlarining jadallashuvchi 2050 yilgacha dunyo mintaqalarida aholi 

farovonligining 13,5%ga yaxshilanishiga olib kelishi bashorat qilinmoqda. Sohadagi islohotlar havoning 
ifloslanish darajasining pasayishiga olib keladi va bu o‘z navbatida aholi salomatligining yaxshilanishiga ijobiy 
ta‘sir ko‘rsatadi.

2-jadval. “Yashil energetika”ni rivojlantirish istiqbollari [7]
Amaldagi holat Mo‘tadil senariy Jadal senariy

2015 y. 2018 y. 2030 y. 2050 y. 2030 y. 2050 y.
Pirovard energiya iste’molida muqobil energiya 
ulushi, % 9,5 10,5 17,0 25,0 28,0 66,0

Energiya sig‘imkorligi, % 1,8 1,8 2,4 2,6 3,6 3,2
Elektrenergiya ishlab chiqarishda muqobil 
energiya ulushi, % 23,0 26,0 38,0 55,0 57,0 86,0

Elektromobillar soni, mln. dona 1,2 7,9 269 627 379 1109
Isitish qurilmalari, mln. dona 20 38 63 119 155 334

X U L O S A  V A  T A K L I F L A R
Dunyo energiya iste’molining ortib borishi, insoniyatning tabiatga salbiy ta’siri natijasida vujudga kelayotgan 

ekologik muammolarning keskinlashuvi jahon energetika balansida tiklanadigan energiya manbalari ulushining 
jadal sur’atlarda oshishini ta’minlaydi. Jahonda tiklanadigan energiya manbalariga ko‘proq e’tibor qaratishga 
quyidagi omillar ta’sir ko‘rsatadi:

- tiklanadigan energiya manbalarini o‘zlashtirishda ilg‘or
- texnologiyalarni qo‘llash hisobiga narx raqobatbardoshligini ta’minlash zarur;
- ushbu sohaning rivojlanishi uchun ijobiy ta’sir etuvchi siyosiy tashabbuslarning ommalashuvi;
- sohani moliyalashtirish uchun qulay investisiya muhitini tashkil etish lozim;
- energetik va ekologik muammolarni hal qilish masalasi;
- rivojlanayotgan mamlakatlar iqtisodiyotida energiyaga bo‘lgan talabning ortib borishi;
- barchaga energiyadan foydalanish imkoniyatini yaratish va energetik yetishmovchilikdan qutilish.
Shuningdek, BMT Sanoatni rivojlantirish tashkiloti (UNIDO) tomonidan ishlab chiqilgan energiya strategiyasi 

“yashil energetika”ni rivojlantirishni qo‘llab-quvvatlaydi. Ushbu strategiyani amalga oshirishda quyidagi ustuvor 
vazifalar muhim ahamiyat kasb etadi:

- aholining kam daromadli qatlamini tiklanadigan energiya manbalariga asoslangan zamonaviy energiya 
xizmatlari bilan ta’minlash darajasini oshirish;

- sanoatda energiya sig‘imkorligini pasaytirish evaziga sohaning raqobatbardoshlik darajasini kuchaytirish;
- sanoatda issiqxona gazlarini atmosferaga chiqarish hajmini qisqartirish hisobiga iqlim o‘zgarishlariga 

salbiy ta’sirni kamaytirish va muqobil energiya manbalaridan foydalanishni rag‘batlantirish;
- korxonalarning qishloq joylarda muqobil energiya manbalaridan foydalanish hisobiga uzoq muddatli 

faoliyat ko‘rstishini ta’minlash va samaradorligini oshirish.
Tadqiqot natijalari shuni ko‘rsatadiki, yashil iqtisodiyotga o‘tish jarayonida qayta tiklanuvchi energiya 

manbalari nafaqat ekologik barqarorlikni ta’minlashda, balki iqtisodiy rivojlanish va energetik xavfsizlikni 
mustahkamlashda ham strategik ahamiyat kasb etadi. Dunyo miqyosida qayta tiklanadigan resurslarning 
ulushi yildan-yilga ortib borayotgani, ularning samaradorligi va barqarorligi ilmiy asoslangan holda isbotlangan. 
O‘zbekiston sharoitida quyosh va shamol energetikasi eng istiqbolli yo‘nalish bo‘lib, ular mamlakatning 
geografik va tabiiy imkoniyatlariga mos keladi. O‘zbekiston Respublikasining “Energiyadan oqilona foydalanish 
to‘g‘risida”gi O‘zbekiston Respublikasi qonuniga o‘zgartish va qo‘shimchalar kiritish haqidagi O‘RQ-628-son 
Qonuni energiya samaradorligini oshirishni milliy ustuvor yo‘nalish sifatida belgilab berdi. Jumladan, 
“Energiyadan oqilona foydalanish sohasidagi davlat siyosatining asosiy yo‘nalishlari quyidagilardan iborat: 

- davlat, tarmoq va hududiy dasturlar hamda loyihalarni amalga oshirish;
- iqtisodiyotni jadal rivojlantirish uchun zarur bo‘lgan energiyaning hosil qilinishini va sarflanishini 

barqarorlashtirish;
- energiyaning hosil qilinishi va sarflanishi rejimlarini maqbullashtirish, uning hisobga olinishini tashkil etish;
- energiya jihatidan samarador va energiyani tejaydigan asbob-uskunalar hamda energiya sarfi miqdori 

eng kam bo‘lgan mahsulotlar ishlab chiqarilishini rag‘batlantirish;
- energiya hosil qiluvchi va energiyani ishlatuvchi asbob-uskunalar hamda mahsulotga doir normativ 

hujjatlarga energiya jihatidan samaradorlik va energiya jihatidan tejamkorlik ko‘rsatkichlarini kiritish;
- energiyaning sifati, ishlab chiqarishning energiya jihatidan samaradorligi va energiya tejamkorligi hamda 

mahsulotga energiya sarfi miqdori ustidan davlat tekshiruvi va nazoratini tashkil etish;

- korxonalar, muassasalar va tashkilotlarda energiya jihatidan samaradorlik va energiya tejamkorligi 
tekshiruvlarini tashkil etish;

- mahsulotning, ishlab turgan va rekonstruksiya qilinayotgan obyektlarning, texnologiyalar va asbob-
uskunalarning energetika ekspertizasini o‘tkazish;

- energetika jihatidan samarador bo‘lgan loyihalarni amalga oshirish uchun energiya jihatidan samaradorlik 
va energiya jihatidan tejamkorlik namoyish etiladigan zonalarni barpo etish;

- energiya jihatidan samarador, energiya jihatidan tejamkor va ekologik xavfsiz texnologiyalarni hamda 
ishlab chiqarishlarni rivojlantirishni pag‘batlantirish;

- energiyaning hosil qilinishi va sarflanishi yuzasidan statistika kuzatuvlarini tashkil etish.
Qayta tiklanadigan energiya texnologiyalarining keng joriy etilishi yangi investitsiyalar, iqtisodiy 

diversifikatsiya hamda ijtimoiy farovonlikni ta’minlash imkonini beradi. 

